Skatta- og avgjaldsmál- avgerðir

Mál nr.: 

Lóg: 



Avgerð tikin:

04-03-31-13 

Lóg um Toll- og Skattafyrisiting § 24 

16.06.2004

Frávik frá kærufreist loyvt.

Samandráttur:

Kært varð 2 mánaðir og 17 dagar ov seint. Skatta- og avgjaldskærunevndin loyvdi

kæraranum frávik frá kærufreistini. Kærarin hevði vent sær til Rættarhjálpina við

málinum, men metti seg ongantíð hava fingið endaligt svar frá teimum.

Avgerð:

Málslýsing:

Toll- og Skattstova Føroya hevur við skrivi dagfestum 31. oktober 2003 boðað

skattgjaldaranum frá, at Toll- og Skattstova Føroya hevur javnað fyri inngangandi avgjaldi av

íløgu soleiðis, at hann skal inngjalda kr. 21.193.

Við skrivi dagfestum 18. februar 2004 varð hendan avgerð kærd til Skatta- og

avgjaldskærunevndina. Kæran var Kærustovninum í hendi 19. februar 2004.

Sambært § 24, stk. 2 í lóg um Toll- og Skattafyrisiting skal kæra verða send, áðrenn 4 vikur

eru lidnar frá tí, at kærandi fekk boð um avgerðina.

Avgerðin er dagfest 31. oktober 2003. Vanliga verður sagt, at postgongdin er ein dag og

roknast má tí við, at kærarin hevur fingið boð um avgerðina 3. november 2003, tá 31 oktober

var ein fríggjadagur. Fýra vikur frá hesum degi er 1. desember 2003.

Kravið er sostatt, at kæran skal verða send, áðrenn hesin dagur er liðin fyri at verða

rættstundis. Kæran sæst tó ikki at verða send fyrr enn 18. februar 2004. Hetta eru 2 mánaðir

og 17 dagar eftir, at freistin er farin. Útgangsstøðið er tí, at kæran verður ikki tikin til

viðgerðar.

Heimild er tó til at gera frávik frá kærufreistini, um nevndin heldur fullgóð forføll vera, smb.

§ 24, stk. 3.

Í hesum føri vísir kærarin á, at hann vendi sær til Rættarhjálpina fyri at fáa hjálp. Men tá hann

onki hoyrdi aftur frá Rættarhjálpini, ringdi hann fyri at spyrja til málið. Hann fekk tá at vita, at

hesin, sum skuldi taka sær av hansara máli, var uttanlands og kom ikki aftur fyrr enn ein

mánaða seinni. Skattgjaldarin royndi síðani fleiri ferðir at fáa fatur á viðkomandi á

Rættarhjálpini, sum hevði hansara mál um hendi. Men hesin var ongantíð at hitta. Kærarin

fekk ongantíð fatur á málsviðgeranum aftur, men hevði bert tosað við móttøkuna. Hann sigur

seg ongantíð hava fingið at vita frá Rættarhjálpini, at tey mettu, at grundarlag var fyri

kravinum. Hann heldur, at hann átti at fingið okkurt skrivligt frá teimum.

Rættarhjálpin hevur greitt frá, at skattgjaldarin hevði vent sær til teirra 30. oktober 2003.

Áðrenn hann fekk teirra meting av málinum, spurdi hann eftir tí eina ella fleiri ferðir, men

noterað er ikki, nær hetta er gjørt. Seint í november ella fyrst í desember 2003 fekk kærarin at

vita frá Rættarhjálpini, at eftir teirra meting var grundarlag fyri afturgjaldskravinum hjá Tollog

Skattstovu Føroya út frá teimum upplýsingum, sum tey høvdu at halda seg til.

Víðari verður sagt, at einaferð í januar ella februar 2004 upplýsti hann telefoniskt, at hann í

eini viðmerking á eini sjálvuppgávu ella ognaruppgerð fyri fleiri árum síðani hevði upplýst

Toll- og Skattstovu Føroya um, at hann var givin sum sjálvstøðugt vinnurekandi. Hetta var ein

nýggj upplýsing, men Rættarhjálpin gjørdi tó ikki meira við málið.

Avgerðin hjá Skatta- og avgjaldskærunevndini:

Kærunevndin viðmerkti, at tað er kærarin sjálvur, sum hevur ábyrgdina fyri, at kæran verður

latin inn, áðrenn freistin er úti. Men tá kærarin hevur ta fatan, at hann fer at fáa hjálp og

vegleiðing frá Rættarhjálpini, og tá hann eftir fyriliggjandi upplýsingum ongantíð fær at vita

frá viðkomandi, sum hevur hansara mál um hendi, hvørja meting hesin hevur av málinum og

heldur ikki fær nakað skrivligt frá Rættarhjálpini, hevur hann ta fatan, at teirra viðgerð er ikki

liðug. Tað sæst, at hann hevur verið í samband við Rættarhjálpina fleiri ferðir og seinast

einaferð í januar ella februar, stutt frammanundan at hann kærir.

Skatta- og avgjaldskærunevndin avgjørdi at loyva frávik frá kærufreistini, tí mett varð,

at talan var um fullgott forfall, at kæran var ov seint innkomin.
